
			 L yemma Rabïya


		


		

			Zwina


			Aqewwar n Naret, di tmurt d tameqqrant n yicawiyen d yiḍ n tefsut n useggas 1847.


			Tanezzyat tessent-d s tettazzal deg wurtan, tessterṭaq tettfellaq ilulaɣ, imezlayen ɣer uɣebbar n yiɣed. Yuca tiɣerḍin-nnes i wedrar, sallas yettmukkis s qič qič. Leɣna, tfawt n tfukt ad tas am zleg tuli-d tudef deg yiɛuraf n tseṭṭa azgen d aɛeryan.


			Ad tekssen-tt dduzzan-tt a iqqimen seg yiḍ s wadda n yiɣersan s ddu n tseṭṭa n lbegnun : adgic. asrayant awlef tict s ukk tilelli d wargigi i yellan tetteqqel tettfettac di tseṭwa seṭṭrent yeǧ am yeǧ n ufuli, msamant tict ɣer tict, igint aymir di inidi yessaggad seg usehwi n yixef ur yettwaḥel deg yisennanen d yimudaɣ ig issaggan, i ceṛṛken ah ad d-yeqqimen si tejbibt timnewwart n tmeččukt tameẓẓyant. S nni hamassat-nnes, tineqqiṭṭin ttlaḥent wellant ɣewlent di i ahent-yeḥkhem lehwa aḍu wellant ttazzalent kkutrent. Qič am-ay, annak ssṭer d ameqqran jar yiṭarren n tmassatin, iḥebbsen tizzla-nnes, d way ineqqsen ẓẓher-nnes n trewla seg wuccanen i yellan tejbed-ihen rriḥt n yidemmi i yettqeṭṭaren deg ubrid. Acumi, asfuḥay-nsen imecwi ttafen rriḥt-nnes kter n wa tettaf nettat. Tessḥus is-sen aɣella-nnes, d alouh-ay ukk i yetterṭaqen ddu yiḍarren-nnes. Tiwdi d tameqqrant tesseḥbes-itt qič, iri ibad, di tizziret-nnes, deg uxuttel tettsella i waḍu s nni-s yessdeɣduɣ-itt.


			Deg usirem-nnes terwel-as i way i as-d-yuɣin tyara. Tameččukt tugir deg ubrid d ameẓẓyan n ucal i yellan yezli-as-d tissi n lehwa n tayut, yenneḍ am umiɣez fiɣer (saṭ) deg wurti i yezzirten yerni ur yettmiran ca. Tessen belli tireɛqay ttwamejrent rennin ɣer zdat (ttziritent) « ad neslek berra n ugiger i yellan ssaggaden ». Tella tettarjay, mbeṣṣeḥ iɛerra webrid-nnes yessenɛat-asen i yay i yellan uɣin-as-d s deffer aksum i yettwaččen zdat.


			Fus-nnes yeḥkem tuzzuft-nnes. « Ih ya rebbi matta igattarra » aceṛṛek S yidammen ad tinid d trisiti, tesserg-d anazeɛ. ahicem deg ubrid n yiḥdiren tsegra, seg umṭurri labas tiḍu s nni leqsil yebzi. Asmekti n yiḍ aberkan yers-d fell-as d ɣil aldi ur tqawem ad teṭṭef deg yimeṭṭawen-nnes ad tuɛa imeṭṭawen-nnes.


			Si lebɛit, aterṭeq ameqqran d leɛyaḍ ssikin tameččukt, taḥebbukt n lbaruḍ tessnuqqeb dduban aldi iɛewweq yemmut. Bla ma ad tfaq teffer udem-nnes s yifassen-nnes i yellan ttwaxebcen s yisennanen n tseṭṭa.


			Di itt-refden sen n yifassen d imeqqranen si tmurt uzzlen s labas xsen ad ẓren ma yella tedder, azummer i terxa yessiwel deg wurtan ssiwḍen timrawn n yiifrax, i yellan mcawren ugiren ɣef yeǧ n wawal fferferen tict n tɣebbart s usterṭeq n wafriwen-nsen d useffeṛ. Mani tameččukt terfed tiṭṭawin-nnes ɣer wergaz i yellan yeṭṭef-itt ɣer-s, timejja-nnes nsint, timejja n tgerjumt tejreḥ tendef, teɛqel uma-s. Yeṭṭef-itt amecwar iḍumm-itt ɣer-s, zlin-d yirgazen n twacult, i yellan kkren ttḥewwasen fell-as deg yiḍ.


			Uma-s yessers s qič qič weltema-s di tmurt, yekkes tbagust-nnes yekker ɣer wurtan, ur iṭewwel ca annak yufa Medduɣ, i yellan aked netta yella yetteqqel mani tameččukt i as-irewlen yella yettḥewwas ɣef tmeččukt i as-irewlen. Yesskerker-itt d ɣil. Yettwaṭeyyec wergaz ɣer yiḍarren n Zwina. I yellan teṭren si-s tezli ixef-nnes tiga ifassen-nnes s nni yimi-nnes, aɛiffi : aɣunfu tarẓeggi s nni ccwareb. Iṭuḍan n Ɛli ṭṭfen s leɣẓert udem n weltema-s, yiga fell-as ɣil ad teqqel ɣer Medduɣ, di i as-yebbi iri s wacca n wezrab (tict n tigti). Yessers-as iḍarren-nnes s nni yidmaren. Ur iqawem ad yemḥurrek ad yegg aked qič ad yenguga idemmi yufi-d yeḥma yettmelsaq s nni yiḍarren n tmeččukt i yellan ur tenjem ca ad tenguga neɣ ad till. Tiṭṭawin tteqqlent tebhet seg umerriz i yerrẓen.


			Tewwi-d labas n yiseggasen, yettban-as idemmi n way i as-d-yewwin lɛar d wemṭurri-nnes llan deg waccaren n tfednin-nnes. Yiga fell-as ɣil w tetteffer di-sen s lḥenni, mbeṣṣeḥ way d lewcam n lexsaṛt-nnes. Uma-s iwella tceff-it weltema-s. Yekmummec s nni yiri, daxel n tmurt i yebzin. Yerfed weltema-s iɛabat yiga-itt s nni tɣerḍin-nnes, teṭṭef di tiwwa-nnes kkren rewwḥen tamurt-nsen. ǧǧin agerbuz n Medduɣ i wuccanen.


			Adečča-idin di tmeddit d, twacult n Medduɣ nnan-as ijadarmiyen, usin-d beɛd ɣer tmurt, i yellan ad tt-jerraben ad laymen irgazen di lemdamt tameẓẓyant s tma n ljameɛ n uyemmun. Agerbuz ixef yennubbi, iḍarren ttwaččen, yettwajell s ẓawra yersa dhi tkerrust wwin-t-id yemma-s d baba-s n ulemmitti. Teččat-d si-s rriḥt tessezlay ul, ur tettwaḥmal ca ɣef yay i yellan din. izan d iberkanen zellin fell-as.


			Tasusmit tiẓay, yeǧ seg yijadarmiyen, agarbuz yersa-d d ɣil iḥesseb iman-nnes, yessenɛat s uṭaḍ-nnes Ɛli.


			 — d cek Ɛli ?


			Ameččuk abrecni yejmed, ifassen hwan di lebden-nnes, udem yeqqudded, azlay tyetweg fell-as.


			Zellin-d fell-as s zzerb, ẓerren mlaymen-d, bedden jar Ɛli d yijadarmiyen. ssersen zdat-sen lebyucat, n lfalat ad tinid d afrag ur yettwaman ca. fus s nni lemkeḥla jundi yetteqqel ɣer uyemmun ibedden zdat-s acca n umḥurrek. rnin usin-d irgazen-yyiḍ si kull taɣma, rragen-d si tiddar, seg wurtan, aɣella n teddar d afrag, tisednan uɣint-asen-d tyara ddrari imeẓẓyanen di cra n yay taberranit aɣella n yijadarmiyen ggden wejjden-d iman-nsen, mbeṣṣeḥ ccaf-nsen yenna-sen serset lemkeḥlat-nwen. Ur yexs akk lhuct neɣ inuɣan di lemdamt-idin. Axaṭer ɣer-sen labas n yinuɣan di teɣma n yidurar, yerni, Medduɣ, nnan, yeccfa di-s axaṭer ur yeḥli ca. Aseḥbes n Ɛli bla n cchud neɣ lmaṛt ad yessekker inuɣan jar tiwaculin.


			Aserdas ijerreb ad as-d-yuɛa leɛqel i twacult n Medduɣ, i yehwan swadda ad neḍlen way ifessden timeččukin iṣerḥen.


			Ussan id-yegguren, yeǧ la yeẓra tameččukt d tameẓẓyant, baba-s yewwi-tt ɣer weltema-s Zana, lḥedd-nnes ɣer-s tnac 12 n yiseggasen, Zwina ur twelli ca aldi ɛeddan 14 n yisuggasen, deg wass n tefsut s nni n userdun d amellal. Abani yay yesseker-d, yessendef-yyiḍ, yessezha-yyiḍ; asendef ɣer tarwa n Medduɣ, i yellan ur xsen ca ad twella tameččukt, timɣarin, i yellan qqarent belli ad tawi id-s imeṭṭawen d yinezgam aǧǧal iniri. Tiɣma d imuṛiyen ad d-ibanen di tnezzayt s nni yidurar n tmura sneɛten-d belli tidet. Mbeṣṣeḥ di atayya lexyal antay i yellan teṭṭef idammen n way i yettwaɣersen antay iggat moufian s nni yiḍarren taleqqimt teshel la deg uzaway, timɣarin uzzlent d tict n tɣebbart bac ad inint awalen n lquran. Neɣ d acur i yellan yettban-asen ad baɛdent cciṭan, tessen belli tarwa n tmurt xalfen-tt nessḥussay akk di lehwa belli tella tɣawsa ur telli ca tessexlaɛ teggur-d ala jel awelli-ay. Saɛat yettas-as-d deg yixef tettixsay ad twella ɣer ɛemti-s. Mbeṣṣeḥ yekteb-as ad twella deg wakud-ay, yelzem amumidaɣ i yeṭṭurran. Twaɣit id-yegguren ad yekkes ɣef wul n temɣarin neɣ yessebred-asent ul. Nettat tumen s lbext-nnes ur yeḥlin ca.


			Imir-a mani i tuɣer tamurt ɣer uqewwar, tessḥussay s lxeẓrat tessaggad tteqqlent ɣer-s. mbeṣṣeḥ teggur gedged ixef deg ujenna, iri ibedd, tamiriwt d tafenṭazit tqedd. Teǧǧa-d ɣer-s, tiwdi ad, tessekker deg yirgazen n uqewwar axsay, imezwura memmi-s n Medduɣ, i yellan wellan d irgazen, llan ur yettuferrez jar awsay d ttaṛ. Ayt uqewwar ggden seg yinezgam-yyiḍ.


			Tay d asuter ulac dima i baba-s d yemma-s n Zwina. Ṭelben ad tercel memmi-s n Medduɣ ameqqran bac ad seṭren w ad ssersen yudan i yellan ɣer-sen ad yers iman ad ahen-ssersen. Nniyyet-nsen ur teḥli ca yerni ad ssersen rreḥmet deg uqewwar. Aldi iɛemmer lemkeḥla-nnes ibedd deg wudem n lejmaɛt id-yusin ad at-ẓren. Yeǧǧul ald ad yenɣ way ah ad ibedden deg wudem n weltem-as tameẓẓyant, ɛeddan wussan yettu uma-s i yeččaten fell-as yettu deg xajjitt, ixef ifelleq. Timɣarin qqarent way ɣir d abdaw n nneḥs. tameččukt temṭurr labas s tmettant n Ɛli twella daxel ur terrag ca ṭul.


			Zwina yelli-s n Meddur Ccrif tlul di Naret deg uyur n jember deg useggas n 1834, rebɛa n yiseggasen si tettwaṭṭef Lezzayer ɣef ufus n unemmad Bourment. Nettat tettwela adrum id-yusin seg usammer, nehni d yudan d imellalen n lejdud, amek i yenna Hirudut, ttwellan adrum si Libya, d Maxies, usin-d ɣer wawras zdat n vendales, iɣerfan-yay mlaymen di tyara n yimadafen n Ṛuman ineggura imaziɣen bac ad ssergen Ayt Znata imezdaɣ iḥeqqaniyen n yiɣẓer n ayt Ɛebdi d yiɣẓer amellal. Imezdaɣ itraren, ayt Ɛebdi d ayt Dawed i yettwassnen s yisem n Ttwaba i yellan tennubi seg yimegra d wasay n yudan itraren iberraniyen, ur qawmen ad bedden deg wudem n yiɣrimen d wedrum ukk. yay ttuḥawzen ttwaduzzen deffer n yidurar, ǧǧine timura-nsen, tireɛqay iɣeẓran i yellan wellan isem-nsen iɣẓer n Ɛebdi iɣẓer Amellal imezdaɣ itraren ayt Ɛebdi d ayt Dawed.


			Yerni s nni yisem n ayt Dawed. Zik llan d tict n terfiqt i yettilin, si 400 n yiseggasen deg uqewwar isem-nnes Balul neɣ Behlul. Seg yisem Ɛica tabehlult, tercel di tyara yeǧ n ljedd Burek, qqaren d nettat i yellan turu-d idrumen icawin. Cra n wass kkren gguren bla ma ɣer-sen lexber ulin ɣer ugafa, ttwabṭan ɣef kraḍ n terfiqin, tamezwarut tersa neɣ teqqim di Naret. Tis sent tezdeɣ di tɛebbuct n Menɛa, tis kraḍ tennebḍu ɣef sen, tict tezli ɣer zelmeḍ tuca-d ayt Ɛebdi, tis sent truḥ fus tuca-d ayt Dawed.


			Aguni n Naret di 500 al 600 n lmiṭrat axenduq i aɣen-d-yucin aman deg yiɣẓer n ayt Ɛebdi, i yellan s tmaziɣt Labdas, yettwella ɣer ugellid ukmir Maziɣ i yellan iḥaḥa-t Solomon Madaf di 539, i ucin imeffaren, d yimeḥrazen bac ur yettili ca uzernen.


			Zwina, i yellan teqqers-d seg usuri n terbaɛt-ay, tusi-d bac ad tuc tameddurt i yikerbawen a id-yeqqimen si tɣerma tigburin, s nni yijemmaḍen n uqewwar n Cir, Menɛa, Amenṭan, Jemmura d Branis. Adrum n Zwina, ǧǧin-d s yimegra n udrum ɣef ljalt n waman di timura n weɣras. Wellan ssersen s nni yidurar n Naret, lemdamt-ay i yeɛlayen i yellan tuca-sen meffer, aḥraz n teqliɛt-ay i yellan tbedd deg wudem n labas n yimadafen, d yimnayen n tneẓruft, Ṛuman yerni deg useuggas tamida wis setta leṭrak maxes ur qawmen ca ad ssadren Awras, llan ɣer-sen tawursi bac ad kksen Argay, asergi qič n tiwsiwin s wadar n yixef ad beddlen tarbaɛt n Beskert.


			Abrid i yettawin ɣer Naret, yettusemma abridh n leṭrak, d way i yellan ah ad iɛedda ad yugir fell-as amatu Cantrobert ɣef ljalt n uhencir n tulustin n wenkay deg wawras.


			2.


			1840 aseggas d amcum, imenɣi imḥettem d way n yigerbaz i yellan iremgen ɣer tfukt, ijerwiḍen, ijerwiqen n weksum netten ɣer yinujal d yimudaɣ, igerbaz kkuččwen, udmawen s yidammen, imerrizen reẓmen, izan lufaḥ, ddxaxen d iberkanen. ḥercen, semmen i yettalin d yimadafen ɣer yiqewwura d tmura ɣer ujenna i yellan dima d amazur, deg iɛeddan yijundiyen n Fransa, sserɣen ikmmel-asen imersan, ččin id-yeqqimen ibedd, leḥcic, tiseṭwa, tixribin,igerbaz, tireɛqay, iḥdiren. Yudan ttwaṭeycen deg yibriden, rewlen ɣer yidurar, ǧǧin timura, tiddar, tireɛqay bla yawelli, imemmaɣen d treɛqay beddlent lemwali.


			« iswi yexṭa d tizzla aɣella n waɛraben, way i yellan yagdar ; ad yesseḥbes aɛraben seg wakkas n lɣellet, d wertaɛ ; […]. aflay d utnezzeh deg yinurar. » « ruḥet kull yisuggasen ukk serɣet-asen lɣellet-nsen […], neɣ kkset-ihen ald aneggaru », yuri Bugeaud.


			Irumiyen wwin Lezzayer, Qsemṭina, Ɛennaba, imadafen ijiyyacen d aweẓmen d imɣawten, ttadfen, s qič, qič di tmura. mani id-xelḍen Awras, d imnayen, tterjijin, ttfuɛriren. leffaca nesben, leffaca s teḥmilin, ssiẓagen s yigestar, taknant d yigestar, wwin imudday, n kull yidurar, d treɛqay n yimuddaɣ. Ma yella iwrasiyen refden lemkeḥal bac ad uten ɣef yiman-nsen. Amenɣi d yimegra di lemdamat ukk. Ma yella di qič n yiqewwura abeddi d ameqqran deg wudem n weɣrim wala ur yettili ca tihakin ud ttilint ca iẓagent ḍḍurrant.


			Tamurt tudef deg wakud d aberkan d tawarnat i yellan argay si-s asemẓi yudan abrid-nnes yessemẓi imezdaɣ n wawras. deg yikuden-yay. Imir-a irgazen wwin-d tirnawin, iseɣ ɣef yimezdaɣ irumiyen i yellan ttwakssen ttwamḥan ukk mbeṣṣeḥ, isekriwen n tebgest ttwalebbẓen, s leɣẓert d tameqqrant s legder n wenẓul n umesdurneɣ n Fransa. yudan imeqqranen n yimaziɣen d waɛraben wattin yeǧ aɣella n yeɣ. kksen iswi n rrbeḥ. Akk lbay Ḥmed ameqqran n Qsemṭina (Sirta) i yellan yessenɛat tazmert n leṭrak, i yellan yerwel si lexsart tamirẓagt s legder n a t 8400 tmenyalaf urebɛemya n yijundiyen i yettwaẓɣren s tlatin n imassagan, i yellan ur ufin meffer ɣir ɣer yiɣrimen n zik, iwrasiyen, i yellan ssnijiwen-ihen deg yidurar. Qsemṭina ur tuci ca iman-nnes s weshal, away-nnes yella yuɛer labas di-s tamettant d tameqqrant yenna Arséne Barteuil di Lezzayer d tarumit :


			« … nella nessaram seg wul-nneɣ away n Qsemṭina ur yettili di-s akk yidammen, akk yimeṭṭawen, ad taredsa-nneɣ tella ur tettsellak ca labas bac ad tuɛa amafeg-nneɣ amerbuḥ di tmazɣa, mbeṣṣeḥ d tidet, hih neɣ araḥa, ahencir n ljunud immuten iruḥen, yeǧ n umatu yemmut, kulunel, ahencir n yigraydiyen imeqqranen mmuten  ? ma yella d tidet werni kter n settemya n yirgazen qqimen deg wammas n umenɣi  ? ma yella d tidet, amatu Valée, i yellan yessen mliḥ lemdamt i yellan ur yeǧǧi ca iman-nnes ɣer akk sselḥet n unaffag deg i yuri aneqqis, ma yella d tidet deg yenna taɣma n Qsemṭina tict s tay d umḥurrek n yimegra i yettwaẓrayen i yellan yella di-sent, seg yya i yellan yella di-sent yedder-ihent di tangafit-nnes d tazirart  ?… »


			Qsemṭina tettwawi, qli n yay i yellan bedden deg wudem mmiren, tikubbaniyin n Fransa udfent ɣer lbiban n wawras di jember 1850. Ggurent-id ɣer Naret, zdat n wa i sserɣen, kksen, yennezḍem Zɛaṭca, taɣzut tazeggaɣt ur yeqqim si-s kis n yiɣed ur tettwella ad tali ur tettwezzaɣ ca.


			Teqqim s wenfu d axlal, truḥ deg yizellayen n yijdi n tneẓruft. Imir-din ayt tmurt wellan ad wellan ad fehmen imesderfiyen imellalen, wwin-d di tyara-nsen adawi, timusna d teqsaswalt, tufesna ḥebbsen awtay neɣ amesdurneɣ tettawi-d i yelan yerni i yenna Enfantin, laɛudc d amdan ur ɣer-s ca n waṭṭaf (ur iteṭṭef ca) d iɣil n useɣlaf n tusna amaslaḍ n tufesna n Lezzayer.) ziɣ ih matta axemmem amek ad tugir amesdurneɣ d yiwal ad aɣen-yessenɛet way s wasay n yirumiyen si Malṭa, Spanya d Lburtuɣal.


			« yettban-ay tasehrest n Lezzayer ur tettili ca kis ma newwi-d ad nerfed yudan irumiyen ɛerrmen si Taruft (tamurt n yirumiyen) ; yettban-ay akk amsameḥ ukk d taneggarut ur tettili ca ɣir s wam-ay ».


			***


			Nara tersa sani n wezlayan n waman, imezlayin n kennayan, imdafen n zik ajjind dis lmarat n imadeffen si labes n iseggessen. Mbassah, i hnezzeyt, shabet d irmadyan ttelind sani-nness d sani n wurtan ahwand seggadan dis.acca n laraud d labrauq ud suhayanca g ahlan.Ccriff, ig llan yetbanes qicc n tmetna a dyegguren, yekker yetlayem aydin umaccu, labsal d imdawwar yebha ig affer, a hanyawi lmarci n tmurt adyezlin.


			Bla ma ad yenxa di ssuq id-isaman. yessired udem-nnes ikessel iman-nnes netta d azewwar d ameqqran, yessaram ad yeẓr Zwina texleḍ-d ad s tcakut n weɛwin ; laẓ yenɣa-it, ur yečči aked qič si tnezzayt. Mbeṣṣeḥ yelli-s tṭewwel ur tusi ca. Di lemdamt-nnes yexleḍ-d ccawec aɛrab di tyara n uceddib n lɛesker irumiyen, tterjijin meqten. Ccawec, bla ma ad yutlay ɣer-s, yuta-it s lekrafac bac ad yagged. yersa ɣef yifadden s nni tmurt tebzi, axenfuf deg uluḍ, Ccrif yeqqim s ddu n libuṭ n ccawec yettraja arumi ad yehwa si mani i yerkeb way, yenna-s, yesseqsa-t sent, kraḍ n useqsi, imermed Ccrif ameɣbun bla walu.


			Ameɣbun yeẓra matta i ah-ittrajan ur yessaram ca ad yerni ad yeẓr yay-nnes lwali-nnes ɣir ma yella qič n takunt. Xelḍen berk ɣer tagant, ccawec yessent aseqsi n Ccrif. Iseqsiyen, ancad imezwura, axemmas yefreḥ matta i yellan, yenna ur ttqirriɣ ca. Ilawa awtay n uqezzul d lekrafac. Ccawec yessent asebbi, yessuṭay-as tutlayt, yessaggad-it, s waway n tmeṭṭut-nnes, yessi-s. w ad ahent-yuc d tuntayin i yirumiyen, yenna-s.


			Igerbaz imaɣres, Ccrif yebga. Ur yeqqim kis icerwiqen n tiqmejjet-nnes d userwal-nnes. Idammen-nnes yeččur. yersa deg webrid, azɣal am uẓẓum llan-nnes, fad yessqur-it iẓumm-it. Ijundiyen isbaysiyen uɣin-as tyara. Yezli ahencir n lmerrat, idewwex si teyyita n uqezzul d tfuket, yezli immer-nnes, luqeddin rnin hwan-d fell-as teyyita s nni n ugerbuz-nnes i yellan netta yemmut. Imir-din Akuker, iwella yugir, ugiren id-s ccawec d yisbaysiyen. luqeddin yebga, yessenɛat s uḍaḍ-nnes yetterjijin, iɣẓer i yellan yuli kter n tmura i as-d-yezlin. Ccawec aɛrab iduzz-it : idenfer-it s leɣẓert s uḍar-nnes, yessers-as ḍar s nni tiɣerḍin ixebcen zewɣen, isbaysiyen ssenten imersan, ssidfen s yifassen n leffaca-nsen, bac ad ssnen lemdamt, zdat n tɣuɣit n lbala. Di mani i yettwakksen ikennayen i yellan qqnen adaf n tesrafin ɣef yimi ig qafran. Isbaysiyen zhan labas. Irgazen udfen zerzeḥen deg werẓam ig qafran mani-s id-yerrag lgaz yiẓagen. Isbaysiyen ssmiren s zzerb xemsin n yiqenṭaren n yirden, d temẓin ččuren tickaṛin n lxica. Mani i ssmiren tisrefin, iɛedda umsidan n tzemmalt, amek am kull lxeṭret, aɣlaf n yibraẓen, asmidan n tredsa, timmurekna terni, irden, timẓine, iḥebba, iɛejmiyen, izmaren, zzit…


			Henri Gozlan, i yellan iṭenṭen yiẓag, iḥerwez tidi tettazzal, tsebbek, yetqardiddif s ukerbas d azirar, tazenẓarit telwi ɣef tkebbuct-nnes id-yergin. yettizhay mani i yerfed, yessen amek ad yawi. Luqeddin, aɣi, agel-nnes ijellb-d azayez axsay d yiwaffen Henri Gozlan ixeyyer yefren ad yekker si tmeddurt i yersin di Paris, bac ad d-yas ad yegg agel di tmura-teyay timerkanṭiyin. i lehna-nnes yessen amek ad yessent di tyara n yigurragen. Yelli-s Marcelle ucin-as tuntayt n tmeɣra-nnes i yettwaggen di lutil deg usensi, n tbatent. d axxam d ameqqran ad tebdu di tyara n wergaz-nnes, d lɣerz agensas i yellan yettraja tamlafna-nnes bac ad d-yas id-s.


			Aḍu yezɣel yekker-d din din, yefreḍ aɣway n tesrafin. Mani, i refden axemmel s nni n yikumya n lɛesker imeẓẓyanen, kkren yisbaysiyen ǧǧin Ccrif agellil yemmir yeẓẓel, s nni wannar i lebbẓen i sserewten s lfalat d lebyucat. Tameṭṭut-nnes ur teẓri ca di id-iwella id-irewweḥ terfed anezgum, tekker truzzi fell-as, deg uneggaru, yenna-s umeččuk yeẓra-it s tma n yisbaysiyen wwin-t di tyara-nsen. Tegged wi id-yegguren, tenna-sen i yirgazen n lɛerc Aɣref tiɣallin-nsen d tmekeḥlin yay ulin s nni yiksan-nsen. Ḥedda tuli s nni uɣyul amellal n wergaz-nnes.


			Takubbanit tameẓẓyant tezreb di tikli, axaṭer yehwa-d yiḍ, ur as-yeqqim ca bac ad yexleḍ ɣer uqewwar s nni wannar d aɛeryan yettwassen ɣef yudan ukk s timurekna i yettwaffren di tzermin, lehwa yella d aɣwali. Amɣar yefhem belli yekkes deg wa i yellan di tisrafin i reẓment, icum lehwa yeẓra belli aseggas-a tajrest ad tili teqqudded. Axaṭer ssruḥen lɣellet-nsen, mačču ad yejres, yerfed ṛṛay, ad yeɛdel tiɣawsiwin ald ad yaf attauggal-nnes.


			Tanezzayt zik, ahencir n tḥebba ttlaḥent deg ubrid ameẓẓyan n uḍar. Deg wammas n yiḥdiren i yettwakksen, ad tinid d ikennayen id-yiḍun, seqḍent, bla lewcam, yersa ugerbuz n Ccrif yettwaǧǧ s yidammen-nnes. Saḥit a rebbi, yettneffas. Ḥedda tessers-as taẓult ad tessers icelliqen neḍfen. S uɛawen n wemɣar, tessired-as tiqmejjet d tejbibt. Refden-t yirgazen s nni uɛerɛur n userdun. Yeqqim ussan ur d-yuɛi ca lexber, yettaki saɛat w ad iwella ad idewwex. Ḥedda tella tattenṭehella di treɛqit n lebṣel, Zwina i yellan tḥerrez-it. Tettučč-as ad yečč w ad yisew, mani ibedd tettɛawan-it bac ad yeqqim deg wurti, ad ittraja tameṭṭut-nnes ad twella si treɛqay Ccrif isetḥa deg yeǧǧa iman-nnes i yirumiyen, di i asen-yessenɛat tiserfin.


			Ixus tirrugza llan ad inin irgazen n wedrum-nnes, s lɣelṭet-nnes, laẓ yusi-d ɣer-sen, lwali-nnes yerni isbaysiyen wwin aked tseṛɛufin. Imaziɣen ɣuccen labas yerni lexbar id-yusin si Zɛaṭca ur ḥlin ca. Mda tazeggaɣt tettwmḥa tettwakkes. Di id-twella Zwina seg wartaɛ n tɣeṭṭen-nnes, ur telli ca tettraja belli ad taf tamurt ḍ imi n umegru. Teẓra qli n yisbaysiyen si lebɛit s yiɛlawen d izeggaɣen. Tisednan layment a ɣer-sent n yiɣlay, irgazen irḍen lqecc n umegru ulin reqqsen s tfenṭazit s nni tiɣallin-nsen. Rreqs n tmettant d tamanɣat. Deg yiɣẓer, imeslayen, lḥess, asxerxec, d ufelleq. Irgazen id-imenɛen si Zɛaṭca sserɣen imaziɣen d yiqewwura d yidurar. Aqewwar n Naret i yellan yuca fus i Zɛaṭca aserbub d ameẓẓyan, yeǧ d xali-s n Zwina i yellan ur yeddir ca deg umenki-ay. Iwella s ddu n leqfazt n yimuqeddem, Xalifa Muḥemmed Sɣir axxam atrar n lhabes. Deg yemmut ccix n Naret ɣef ufus n yidbilen, rnin-d wern-as inuɣan-yyiḍ. Ihiwḍi n Zɛaṭca tatrart tessegder timedliwin n Canrobert iteṭṭfen abṭaw n Tbatent, ad kkren bla araji lqecc-nnes teččat-d si-s rriḥt n ukubri n ufrur. Idammen n yimejraḥ ttuddimen s nni libuṭat n yisbaysiyen ixef-nnes agejgej n tmejja-nsen deg yixef-nnes izelli s lḥess n leɛyaḍ. n awɛay lemdamt ttwaggaden, d labbaz n Zɛaṭca yettwassen s legder-nnes yeǧǧul belli Naret n wawtay ɣef yiman-nnes n Zɛaṭca, yemher si tnukri-ay.


			D ɣil ad yessenɛet belli Fransa texs ad teqqim ṭul day. Yeẓra ɣef matta yettutlay. Yaxi yeɣleb Zɛaṭca. Yerbeḥ tafikult n tkabart n tirrugza. Maxes tella tirẓag terni temẓi rrbeḥ-nnes amek i yuri Alfred s tezdeg :


			« Nmarat ɣef wawtay ɣef Zɛaṭca tessɣuc isbaysiyen igburiyen. Tarinawt-nneɣ temmufya s wenɣay ameqqran. […] aked tɣawsa ur tettwaf ca ulac n wa i yellan d uɣris la tuzzuft la leɛmer. Idammen, iɣed hiwdi tameqqrant n wawtay urif umenɣi i yellan yuca-d yessent-d timenɣiwin d timeqqranin i yellan zdat n wezref n talsa, aceffi /tamegdalt ig zuddin, d taɣara ulac. Llan ddrari d imeẓẓyanen i yellan ttwamḥan ixfawen-nsen ɣer yiymiren ; tisednan i yettwɛeddben labas aldi ṭellbent tamettant s leɛyaḍ bac ad thennant. Tinfulin n yiserdasen ṭṭfen di matta id-itučč,d imedwen n tnaẓruft. lexber n ulebbaz n Zɛaṭca, tettwassen seg yeǧ ɣer yeǧ aldi slin is-s ukk. […] »


			3.


			Naret tettlaḥ deg wammas n walay n wass. D tict n tnezzayin yebhan i yellan ur ttrajant ca ad yili di-s yinidi. Mbeṣṣeḥ di lemdamat-teyay i yimengussen yettwaferḍen yella di tnezzayt n usseggas 1850, inedruɣan ttebbin llan gguren-d. ttwejjaden, mbeṣṣeḥ matta ad nqawem ad nari beɛd wankay n Qsemṭina. I yellan tsehhel adaf n yirumiyen ɣer wawras. Yerni bla ma ad neḥseb ɣef waxsay n useḥqer d werbaḥ i yellan tesserɣ isbaysiyen irumiyen, i yellan ttarjayen ad alin d lemdamat, aḥezzem ɣer wesraf, deg yiqewwura, di tmurt ig ad yestutlan s qič qič.


			Am-in Canrobert ad yuɛa away-nnes i yettwassnen labas s u llabbaz ameqqran n Zɛaṭca. Yeggur s yisbaysiyen-nnes ččuren ald yimi s leslaḥ, s nni tmurt taɣiɣayt n Naret. Yudef deg uneggaru n uyur n wember deg useggas 1849 deg wawras yuɣa agafa s lgafelt n yisbaysiyen igburiyen (igawan), n tebarranit, ahencir n rwaɣa n tefriqt d izbenṭuten. tamadaft i yugiren ɣef webrid n leṭrak, tudef / tɛedda ɣef webrid n Tizi n Rrṣas.


			Ṣṣer iwella yettebbi, ineqq, d ɣil ɣef yisbaysiyen ad ḥebsen labas n lmerrat irgazen ɣerfen yenɣa-ihen ṣṣer, aserraḥi-ay yuca-sen fus bac ad sserɣen leɛwafi w ad sseḥman iḍarren-nsen. D messaṭin-nsen i ɣerfen di leɛlawi / s nnej s wedfel id-iheggan bla yaḥbas dhi lemdamt-ay. Tibečmin n wedfel d imezlayen ttwellan yessquddid-ihen lehwa, d way i yigin ɣil ɣef yicbbuben n yimadafen awyar ad ɣil deg yidurar axebgan ttwaggaden deg wallaɣ n yifran yezlin. Isbaysiyen ttalin d ɣil deg yiɣallen i yettesrurrifen. Ifassen xbubbcen ṭṭfen deg yisfiḥen i yettezlulliqen. Ma yella d iksan, yelzem ad aɣen ibriden iqefren imɣewwten s wejbad n rrṣen. Aldi ugiren, awyar yessebgayen, xelḍen ɣer tamurt tamezwarut n yiɣẓer n ayt Ɛebdi, tiddar id-ibanen timezwura, teyyay n yiɣẓer n Sidi Ɛebdellah ajemmaḍ acellagu mani Canrobert yegder s 4000 n yirgazen yessers di Calma di sseṛ, ageffur,d uɣebbar (lehwa yeqwa) yeččat s legder.


			Ussan id-yegguren, ad ilin ussan n lamdamet, arsay d yibriden ah ad yessxelḍen. Zik di tnezzayt yettekka yuca tiɣerḍin i tɣallin, tiṭṭ di Nnwader. Canrobert yezli di lemdamat, yeqqel mliḥ ɣer yiɣẓer, imudaɣ s yisannanen, tiyezza n yiḥacrafen, amlili, ahencir n yiymiren gedren i wadaf, awyar. Imaziɣen wejjden-d iman-nsen mliḥ, saɛat, ttruḥan menɣir mani id-ssersen irumiyen w ad ččaten udmawen n lbaruḍ. Canrobert yessen matta i ah-ittrajan yegder nezha, way yessɣuccay-it deg yudan n tmurt yeččat-ihen di matta i yeɛzizen ɣer-sen. Ahencir n ljunud i yellan urin di zzmamat-nsen away n wenkay-ay i yellan di ṛṛay-nsen usin-d lebbẓen aneggaru n Awras. Charles Bocher


			« nkin-d akeṛfi d imsellḥen bac ad mḥan ad zeḍmen ɣef urtan yeṭṭerbaqen i yellan tbeḥḥaren-ihen tarwa n Naret, i yellan rsin s nni am yeǧ ɣef yeǧ di tsewwuna ald wallaɣ n yiɣẓer. »


			Tanezzayt tessent, tettwella d tamellalt, tessenɛat ixef n tanuṭ i yessenɛaten adaf ɣer Naret, mani Caronbert, yebga seg wezḍam n tarwa n tmurt i yellan yessmuzzer-ihen mani i asen-yekkes tict n tmurekna yuɛa-hen d iẓawaliyen ansan i yellan sɛeddan isuggasen deg tmagra d wekraz yeqquddeden, yerfed ṛṛay ad yenki iceddiben-nnes bac ad yawi Naret. Kraḍ n yibriden i yettawin ɣer teqliɛt i yellan ixerbawen-nsen ssenɛaten aɛeddi n tɛɣerma-tayyit. Kraḍ n yibriden i yellan ad qawmen tarwa n tmurt ad rewlen fell-asen, ttutlayen di tyara n uqewwar n tarwa n Sidi Ɛebdellah d Menɛa. Kullec yettwaḥsab, yettuwejjed kraḍ n yiserbuban : Carbuccia, ɣil n wuzzal, De Lavarande, llan wellan timendeffert, ttrajan amsenki bac ad xelḍen, kull yeǧ s teɣma, w ad qqnen ɣef Naret bac ad bbin arwal si-s. Tanezzayt-ay ukuẓ 4 di Jember 1850, deg walay n wass, zznadat ukk d imrudan, ɛebban, ččuren deg wedfel s legder n yiksan ald ubuḍ n tmurt n yicawiyen, ḥawzen tiblaṭin i yellan ttbanen s nni tayut-ay iseqḍen fuli amezwaru n yimnayen. Qič n yifellaḥen igin afrag ttwamḥan s lmitrayat luqeddin lɛafit i yettafayen yemḥa s tict n lmeṛṛet tiddar timeẓẓyanin d yiɣbiren aɣuwas wis sen.


			Rriḥt d tasaemmat, isɣaren rɣin, aksum terɣa, iserbuba n ddexxan ulin d iserbuba ɣer ujenna azenẓari lɣameq. Deg ubuḍ azizaw azbibi n wedrar, tijbibin tizeggaɣin n tsednan ttferferent deg ujenna, udfent smisswent deg yiɛlawen imellalen d tberniṭin d tirmadiyin refden leslaḥ; di-s yessmujjay mani yettemxulliḍ id n usneḥneḥ n yiksan, lḥess n leffaca d leɛyaḍ n yisbaysiyen. ggaren isefḍawen s nni leḥyuḍ n yiɣlalen. Sserɣen tiddar i yellan ur ahent-ḥkimen ca tiblalin tizeggaɣin. Lxalat ǧǧint iɣbiren-nsent izeffen ttafent qič n wa i asen-d-yeqqimen n tɣawsiwin-nsent. Deg umxulleḍ n tiwdi. Ukk iwella yerɣa, luḍ, adfel, ddexxan. Tamezlayt n uɣbbar tazeggaɣt d ddexxan aberkan ulin s nnej iɛlayen ɣer lemdamat zellint, tafrart n werɣay n userɣi n Naret yettwasel is-s. seṭṭren yudan ɣer waymir, ttwarɣen s yilsiwen n lɛafit i yettalin zellint ald ajenna, ṭṭeyacent-id ssusifent-id iɣed d ddexxan. Ukk aseɣli, isbaysiyen udem ɣer wudem ulac am netta ttrajan awal. Asbaysi yerẓem imi-nnes s utbessem nerbeḥ axaṭer yudan-yyiḍ.


			Di mɣussen, wwin-ihen-d yisbaysiyen, akk nehni settfen-ihen ɣer waymir zemmten ɣewlen s tidi jfan. Zdat n wam-a ad yexleḍ ufus n usbaysi ɣer ujenna. Aɛerram n tḥebba albarauḍ kkrent. Iḍebbeq irgazen i yuḍin s nni tmurt iwellan d iɣed d uɣebbar. Yay i yettwaṭṭfen deg uqewwar, ttwanɣen. Isbaysiyen sserɣen iɣbiren i yettwaǧǧen d labas n teyyita n imrud iqablen aqewwar rnin ssgeɛmeren aserɣi.


			Tisednan, d ddrari imeẓẓyanen iddren si twaɣit ttwaṭeyycen deg yibriden, s tegdelt n uwelli ɣer Naret, di udfen yisbaysiyen di lɣabet aɣella n yimerwalen s yigesturen deg yijemmaḍen isnin yay irewlen. Labas si ffren deg ujeɣɣir, Zwina teggur-d tettayes ma teggur, tettqerdiddif timessaḍin yecclent. Lehwa ur yettwanhad ca, tibbura reẓment ɣer yibriden i yettawin ɣer lbaṭima id-iqablen, lfirma i yettwabnan s yiḥdiren ttulebbẓen lbdan n yirgazen i yerɣin i yennuqben, aksum yettnubbi d ijerwiqen, inett di leɛbub, deg yikennayen d tseṭwa. Tweɛɛad lebdan n yimenɣan ɣer waymir. Zwina tɛedda ɣef yilemmitta am-in ur t-teẓri ca. Tiwdi tettgeɛmir terrag-d deg wudmawen iɛerrmen ḥebbsen-tt deg wammas n lɛafit. Ur tufi ca lebden n yemma-s neɣ way n baba-s tiwdi teggeɛmer tettɛeyyaḍ di labas n wudmawen, ssḥebsen-tt deg wammas n lɛafit ur tufi ca yemma-s, neɣ baba-s ttwaẓren day zdat n umenɣi tettḥewwas deg umenɣi hinilwin n lfirma d wurtan, deg umadaɣ luqeddin tudef ɣer yisɣaren, tessezlay igerbaz i yellan yettban-as saɛat teɛqel-ihen si tejbibt, timeḥremt, deg uneggaru tufa baba-s aḥlilles-nnes ameqqran yeqqen abrid n yikennayen. Meḥsub yeḍsa di tmettant-nnes yeččur s yidammen deg yidmaren-nnes, amlay yiraw, d lfala terceq di-s.


			Asbaysi yerga-d aɣella-nnes, iḍess yettɛeyaḍ, yekker-as-d lehbal. Tamessṭ-nnes tajreḥ, rgin-d si-s ahencir n yidammen, mbeṣṣeḥ yeggur bla anazgum, ur yesḥuss ca s aked qič n uḍurri. Yekkes-d seg ugerbuz n Ccrif i yellan tejna s tma-nnes Zwina, axedmi yesfeḍ-it s nni n tɣerḍin n Zwina, yesseker-d di-s tiwdi d tameqqrant tessent leɛyaḍ am i tella tekres iman-nnes bac ad tɣeṭṭa iman-nnes, temmut s tiwdi. Asbaysi Sarjan arumi yewwi-tt ɣer umada/usertuf, yebdu ireẓẓem iɛeqqiden n userwal-nnes. Yesseɣleb fell-as ɣef lebden-nnes, way yessekker-d leɛyaḍ d ameqqran n tmeččukt tameẓẓyant, i yellan teččat ɣef yiman-nnes, mbeṣṣeḥ leɛyaḍ-nnes yerni yessgeɛmer leɛyaḍ i yellan d aseɣlef.


			Qič n yay igedren ufin yay-nsen ttwabbin s tuzzalt d nnuqbent s rrṣas, ttwaǧǧen ɣer uḍurri ssṭer-nsen. Mani i yekker fell-as agerbuz n usbaysi yersa-d d azirar s tma-nnes, tiṭṭawin rgint-id seg umṭurri i yessḥus mani tuzzalt tudef deg uksum-nnes, tameččukt qič wella tdewwex.


			Qada, lɣerz n lkuri, yugir yeggar ijelliben d imeqqranen di (yugir s zzerb) ald id-yexleḍ ɣer wallaɣ n tseṭṭa mani asbaysi arumi yusi-d ad yemmufiya tameččukt. Yerceq ajunwi di tɣerḍin-nnes bla yaraji, s tict n tigti gedged, tict n tigti. Yeqqel qič, yexleɛ si matta i yiga, axedmi tamenɣit, d way d amenɣi-nnes amezwaru. Ibedd luqeddin, s leɛqel yugir ɣer weɣyul-nnes, yekkes-d si teckart alfala d lebyuc. Tayut terni tezzewwer. Deg uneggaru, yejbed iman-nnes, ilayem tiɣawsiwin-nnes, yufa tidmi-ay d tamessast, s ugerbuz-ay i yttuɛeffnen ɣer tfukt. Mani i yuca fus i tmeččukt bac ad tbedd, ur teqqil ca ɣef teɣma n usbaysi, tudef daxel n yisɣaren, s zzerb, tettfettac, aldi yessulles, ugiren deg yisɣaren, ulin ɣef yibriden imeẓẓyanen bac ur ttafen ca ur yeḥlin ca, Menɛa deg uneggaru, tettekkes ɣef wul, tesmeḍ, tersa di matta id-yeqqimen seg wedfel iḥebsen n wejris.

